
Canllaw Monitro a Gwerthuso Strategol Cefnogi Pobl
A
Trosolwg 
Pwrpas y Canllaw hwn yw darparu fframwaith ar gyfer Gwerthusiad Strategol i alluogi Timau Cefnogi Pobl i ystyried ystod o ddulliau wrth werthuso cydymffurfiaeth contract o ran ansawdd, effeithiolrwydd a chost gwasanaethau a ariennir gan Cefnogi Pobl. Mae'r Canllawiau hyn yn ymgorffori Cam 4 y Broses Grant Rhaglen Cefnogi Pobl (GRhCP) – fel a ganlyn.

Mae'r Canllaw hwn yn nodi'r broses sydd i'w dilyn at ddiben gwerthuso cydymffurfiaeth contract ac ansawdd sydd i'w gwblhau ar sail gylchol o leiaf bob tair blynedd. Wrth gynnal gwerthusiad strategol o wasanaethau Cefnogi Pobl, mae cyfleoedd sylweddol i gydweithio rhwng awdurdodau lleol a defnyddwyr gwasanaeth sy'n cyrchu gwasanaethau Cefnogi Pobl. Mae'r canllaw hwn yn rhan o'r symudiad i chwe Phwyllgor Cydweithio Rhanbarthol (PCRhau), fel yr argymhellwyd wrth weithredu argymhellion Syr Mansel Aylward.  Cytunwyd y byddai'r dull hwn yn gwella cyd-gynhyrchu a chyd-gynllunio gwasanaethau.  
Mae'r Canllaw hwn yn croesgyfeirio ac yn ymwneud ag agweddau eraill ar y rhaglen Cefnogi Pobl, yn benodol:
· Canllawiau Rhaglen Cefnogi Pobl;
· Achrediad Cymreig o ddarparwyr cefnogi Pobl (Atodiad i’w gadarnhau);
· Costio gwasanaethau;  
· Fframwaith Canlyniadau Cenedlaethol.
B
Nodau Gwerthuso Strategol 
Dylai datblygu gwerthusiad strategol gynnwys y nodau canlynol:
· Sicrhau bod gwasanaethau sy'n cael eu hariannu drwy GRhCP yn diwallu anghenion a nodir ac a ragwelir ac amcanion strategol yr Awdurdod Lleol a'r PCRh;
· Sicrhau bod gwasanaethau'n gweithio tuag at sicrhau canlyniadau a nodwyd gan ddefnyddwyr gwasanaeth, o gynlluniau cymorth unigol a'r fframwaith cenedlaethol; 
· Sicrhau bod gwasanaethau yn bodloni'r holl ofynion deddfwriaethol a statudol gan gynnwys Cydraddoldeb, y Gymraeg, Iechyd a Diogelwch, y Fframwaith i Weithredu ar Fyw'n Annibynnol, Diogelu Data a gofynion Amgylcheddol ac ati;
· Nodi meysydd i’w gwella a galluogi darparwyr i ymateb i'r rhain;
· Asesu ansawdd ac effeithiolrwydd costau'r gwasanaeth o fewn cyd-destun manylebau'r contract; 
· Asesu effeithiolrwydd y gwasanaeth o'i gymharu â gwasanaethau tebyg o fewn y rhanbarth neu ledled Cymru;
· Sicrhau bod y gwasanaeth yn cyrraedd nodau byw'n annibynnol a hwyluso symud ymlaen oddi ar gefnogaeth;
· Annog dull cyfrannol a lleihau dyblygu diangen wrth ddarparu gwybodaeth;  
· Adnabod, hyrwyddo a datblygu arferion da;   
· Galluogi defnyddwyr gwasanaethau i roi sylwadau ar y gwasanaeth y maent yn ei dderbyn a galluogi darparwyr gwasanaethau i weithredu ar yr adborth hwn; 
· Galluogi staff i roi sylwadau am y cymorth y maent yn ei roi;
· Galluogi rhanddeiliaid i gynnig barn ar y gwasanaeth y maent ynghlwm ag ef;
· Yn dilyn gwerthuso, datblygu Cynllun Gweithredu y gellir ei fonitro.  
C
Proses Gwerthuso Strategol 
Mae gwasanaethau Cefnogi Pobl yn amrywio o ran maint, natur a diwylliant er mwyn diwallu anghenion amrywiol pobl sy'n agored i niwed. O'r herwydd, dylai'r ymagwedd a fabwysiedir ar gyfer gwerthusiad strategol ddefnyddio amrywiaeth o ddulliau i sicrhau’r effeithiolrwydd mwyaf ar gyfer y broses a hwyluso casgliadau seiliedig ar wybodaeth (gan gynnwys cyllid yn y dyfodol, gwelliannau gwasanaeth/ ansawdd a ffit strategol cyffredinol). 
Un o brif amcanion gwerthuso gwasanaethau yw asesu sut ac a yw canlyniadau defnyddwyr gwasanaeth yn cael eu cyflawni yn erbyn cynlluniau cymorth y cytunwyd arnynt ynghyd â chanlyniadau a nodwyd ar gyfer yr unigolyn - a sicrhau bod y rhain yn cael eu cyflawni'n amserol o'u cymharu â phrosiectau tebyg o fewn yr ardal a thrwy Gymru.  Gall gwasanaethau fod yn cyflawni hyn mewn amrywiaeth o ffyrdd y dylai'r broses werthuso eu hystyried.  Wrth wneud hynny, ni fyddai sefydliadau llai sydd heb gefnogaeth isadeiledd sydd wedi ei ddatblygu'n dda dan unrhyw anfantais. 
Ysbryd y canllawiau yw canolbwyntio ar ganlyniadau a fwriadwyd a rhai anfwriadol wrth ddarparu gwasanaethau, h.y. y manteision i'r unigolyn yn ogystal ag amcanion lleol a rhanbarthol. Er bod angen polisi a gweithdrefn er mwyn sicrhau cysondeb, safon ofynnol a darparu rhesymeg dros gamau gweithredu, pwrpas y gwerthusiad strategol yw ystyried y rhain ynghlwm â sicrhau canlyniadau i ddefnyddwyr gwasanaethau.  Wrth wneud hynny, dylai fod cydbwysedd priodol o adolygu dogfennau a sgwrsio â rhanddeiliaid allweddol, sef pobl sy'n defnyddio gwasanaethau ar hyn o bryd, cyn ddefnyddwyr y gwasanaethau hynny, staff a rhanddeiliaid allanol. Dylai canlyniad asesiadau effaith fel Asesiadau Effaith Cydraddoldeb arferol hefyd fwydo'r broses werthuso.
Dylai Timau Cefnogi Pobl fod yn nodi sut i wneud y defnydd gorau o brofiad defnyddwyr gwasanaethau wrth werthuso gwasanaethau. 
Dylai'r Gwerthusiad anelu at ddod i gasgliadau ar sail gwybodaeth wrth sicrhau nad yw'r broses yn mynd yn rhy feichus a biwrocrataidd. Yn allweddol i'r casgliadau hyn mae adborth defnyddwyr gwasanaethau a'u profiadau o wasanaethau Cefnogi Pobl.
D
Cymesuredd a Blaenoriaethu 
Er mwyn sicrhau cymesuredd ac i benderfynu ym mha drefn y mae gwasanaethau i'w gwerthuso'n strategol, dylid ystyried y ffactorau canlynol:- 
· Dyddiad Gwerthusiad/Adolygiad Gwasanaeth diwethaf;
· Y wybodaeth sydd ar gael o'r achrediad diwethaf;
· Pa mor agored i niwed/anghenion y defnyddiwr gwasanaeth,
· Maint a chost Cynllun(iau); 
· Gwybodaeth am Gynllun/Darparwr gan gynnwys gwybodaeth o gyfarfodydd monitro / cyfarfodydd cyswllt contractau;
· Gwybodaeth a ddarperir mewn hunan arfarniadau/canlyniadau/setiau data; 
· Prosiectau sydd eisoes wedi eu craffu gan gyrff eraill, ee. AGGCC;
· Systemau Sicrwydd Ansawdd mewnol y gwasanaeth ei hun
· Perthnasedd strategol/lefelau gwag; 
· Hyfywedd Ariannol y Cynllun;
· Pryderon hysbys/ansawdd a aseswyd yn flaenorol; 
· Asesiadau o’r Effaith ar Gydraddoldeb.
Mewn ymgais i leihau biwrocratiaeth, dyblygu ymdrech ac i sicrhau cymesuredd, dylai Timau Cefnogi Pobl hefyd ystyried cydweithio â chyllidwyr mewnol/allanol ychwanegol a gydag ardaloedd awdurdodau lleol eraill lle mae'r sefydliad yn gweithredu. Mae hyn yn arbennig o berthnasol lle mae gan ddarparwyr systemau a gweithdrefnau ar waith ar lefel sefydliadol.    
Yn dilyn y broses flaenoriaethu, gellir llunio amserlen.  Dylid ei rhannu er mwyn caniatáu i awdurdodau lleol sydd â Darparwyr sy'n gweithredu mewn nifer o ardaloedd awdurdodau lleol ystyried dull ar y cyd gydag awdurdodau lleol eraill neu amserlennu eu hamserlen fel nad yw'n arwain at fiwrocratiaeth ddiangen. Mae rhannu gwybodaeth yn hanfodol pan wneir gwerthusiadau strategol ar wahân gan awdurdodau lleol unigol a dylent ddilyn protocolau rhannu gwybodaeth y cytunwyd arnynt. 
Bydd yr awdurdod lleol a darparwr y gwasanaeth yn cytuno ar yr adroddiad, y cynllun gweithredu a'r trefniadau monitro.  Pan fo anghydfod neu lle nodir risg difrifol, gall y broses apêl gomisiynu leol gael ei defnyddio gan y naill blaid neu'r llall. Gallai methu â datrys y mater arwain at gyfeirio at y PCRh am gyngor.
Dylid hysbysu unrhyw risgiau a nodwyd i'r awdurdod lleol sy'n gyfrifol am achredu'r darparwr gwasanaeth.  Mae'r broses achredu yn amlinellu pryd y dylid gweithredu.    
E
Canlyniadau / Safonau / Cydymffurfio â Chontract
Er mwyn penderfynu ar ansawdd ac effeithiolrwydd gwasanaethau, bydd angen ystyried nifer o ffactorau: 
· Gwybodaeth a gynhyrchir drwy ddefnyddio'r Fframwaith Canlyniadau Cenedlaethol; 
· Gwybodaeth gytundebol (a all gynnwys niferoedd gwasanaethau, amser cefnogi cyfartalog, lefelau gwag, gwybodaeth ariannol, nodau y cytunwyd arnynt, canlyniadau ac ati);
· Ystyried polisïau a gweithdrefnau.   
Mae'r broses Gwerthuso Strategol felly'n cynnwys cymysgedd o ofynion gwybodaeth galed a meddal er mwyn galluogi cydbwysedd priodol o ddilysu ansawdd a chydymffurfiaeth contract. 
Mae'r Gwerthusiad Strategol wedi'i strwythuro i nifer o feysydd er mwyn ategu'r Fframwaith Canlyniadau Cenedlaethol a sicrhau bod polisi a gweithdrefn yn cael ei ystyried mewn ffordd sy'n canolbwyntio ar ganlyniadau.  Mae'r Gwerthusiad Strategol wedi'i strwythuro o amgylch y meysydd canlynol: 
· Cyd-destun strategol / cyfrannu at ganlyniadau strategol  
· Effeithiolrwydd cost/hyfywedd ariannol gwasanaeth; 
· Pedwar Canlyniad (o’r Canllawiau Canlyniadau Cenedlaethol):
· Hyrwyddo Diogelwch Personol a Chymunedol;
· Hyrwyddo Annibyniaeth a Rheolaeth;
· Hyrwyddo Cynnydd Economaidd a Rheolaeth Ariannol;
· Hyrwyddo Iechyd a Lles. 
· Sicrhau bod cyfranogiad ac ymgynghori yn cyfrannu at sicrhau canlyniadau; 
· Diogelu;
· Sicrhau bod gan staff yr adnoddau i gefnogi Defnyddwyr Gwasanaethau i gyflawni canlyniadau; 
· Sicrhau bod yr adeiladau’n ffafriol i sicrhau canlyniadau;
· Sicrhau bod gan staff yr hyfforddiant rheoli tai angenrheidiol.  Mae hyn fel y gallant ddarparu cyngor a chefnogaeth effeithiol sy'n galluogi pobl i fyw'n annibynnol a darparu'r sgiliau angenrheidiol a’r dealltwriaeth iddynt gadw eu cartref a, lle mae gan bobl anghenion eraill, y cânt eu cyfeirio/cefnogi i gyrchu gwasanaethau eraill lle bo angen.
F
Rhennir y Gwerthuso Strategol yn dri cham. Cefnogir y dull hwn gan y dogfennau o fewn yr atodiadau:
Cam 1 - Cyfarfod Cychwynnol gyda Darparwr (Gweler Atodiad 1 a 2) 
Cyn y cyfarfod darparwr, dylid cynnal cyfarfod o'r Tîm Cefnogi Pobl (a Gofal Cymdeithasol os oes angen Cyd-adolygu/Timau Cefnogi Pobl eraill os yw'n ymagwedd Rhanbarthol) er mwyn cwmpasu ffocws y gwerthusiad, trafod unrhyw bryderon, cynllunio strategol ac ystyriaethau ariannol ac ati. 
Bydd llythyr hysbysu a phecyn Gwerthuso yn cael ei anfon at y Darparwr.  
Bydd cyfarfod cychwynnol yn cael ei gynnal rhwng y Tîm Cefnogi Pobl a'r Darparwr i drafod sut y bydd y broses Gwerthuso Strategol yn digwydd.  Dylai gynnwys nifer o feysydd gan gynnwys amseru, gwybodaeth sydd ei hangen o fewn y Ffurflen Hunanasesu Darparwr ac ymgynghori.  Dylid ystyried sut y dylid ystyried barn defnyddwyr gwasanaeth hefyd (gweler adran G am arweiniad pellach).  Bydd y cyfarfod hwn yn caniatáu i'r Darparwr dynnu sylw at unrhyw faterion/gofyn cwestiynau tra hefyd yn caniatáu i'r Tîm Cefnogi Pobl leddfu pryderon.  Mae elfen o gyd-gynhyrchu yn hanfodol er mwyn sicrhau y manteisir yn llawn ar y Gwerthusiad Strategol. Dylid cofnodi'r cyfarfod hwn yn ysgrifenedig a blaen yrru copi at y Darparwr er gwybodaeth.
Cam 2 – Gwerthuso Strategol ar y Safle (gweler Atodiad 2, 3, 4 a 5)
Bydd y rhan ar y safle o'r Gwerthusiad yn cynnwys dilysu gwybodaeth a roddir yn y Ffurflen Hunanasesu Darparwr. 
Bydd yr amser a dreulir ar y safle yn gyfrannol ag ystod o ffactorau sy'n cynnwys: dulliau eraill o ddilysu a wneir gan Gyrff Rheoleiddio;  nifer y defnyddwyr gwasanaeth a gefnogir; nifer y cynlluniau ac ystod y modelau; ac anghenion sy'n cael eu hariannu trwy GRhCP. 
Mae cyswllt â staff, defnyddwyr gwasanaeth a rhanddeiliaid yn rhan bwysig o'r broses o Werthuso safle (gweler adran G am arweiniad pellach).  
Cam 3 – Adroddiad Gwerthuso Strategol  
Mae adroddiad yn cael ei gwblhau gan y swyddog sy'n ymgymryd â'r Gwerthusiad, sy'n cofnodi canfyddiadau'r gwerthusiad, y casgliadau a'r meysydd gwella a argymhellir.  
Mae Adroddiad Gwerthuso drafft yn cael ei anfon at y Darparwr gyda gwahoddiad i gyfarfod er mwyn trafod unrhyw feysydd sydd angen eglurhad pellach a datrys unrhyw wallau. 
Os gofynnir amdano, bydd cyfarfod rhwng y Darparwr a'r Tîm Cefnogi Pobl yn cael ei gynnull i drafod yr Adroddiad Gwerthuso drafft a chytuno ar fersiwn derfynol.  
Os na ofynnir am gyfarfod, yna ystyrir bod yr Adroddiad wedi ei gwblhau ac fe’i cyflwynir i’r Darparwr fel Adroddiad terfynol.
G
Ymgynghori â Defnyddwyr Gwasanaeth
Mae ymgynghori â defnyddwyr gwasanaeth yn rhan hanfodol o'r broses Werthuso a bydd defnyddwyr gwasanaeth yn cael eu gwahodd i siarad am eu profiad o dderbyn cefnogaeth a sut mae hynny wedi eu helpu i gyflawni eu nodau personol. Mae angen i dimau Cefnogi Pobl sicrhau bod ymgynghori â defnyddwyr gwasanaeth yn cael ei deilwra i ddiwallu anghenion yr unigolyn sy'n ymwneud â'u nodweddion gwarchodedig.  
Byddai Llywodraeth Cymru yn cynnig bod Timau Cefnogi Pobl yn cael cyngor pellach ar ymgysylltu â defnyddwyr gwasanaeth gan Tai Pawb, y Gwasanaeth Cynghori ar Gyfranogiad Tenantiaid a Thenantiaid Cymru. 
Er mwyn deall sut mae'r gwasanaeth wedi cyfrannu at sicrhau canlyniadau personol mae'n ddefnyddiol archwilio 'taith' defnyddwyr y gwasanaeth.  Bydd hyn yn cwmpasu eu profiad o gyrchu gwasanaethau, sut maen nhw'n gwerthfawrogi'r gefnogaeth maen nhw'n ei dderbyn a'u barn ar sut mae hyn wedi effeithio ar eu bywyd yn gyffredinol.  Dylai 'teithiau' defnyddwyr y gwasanaeth ganolbwyntio ar yr holl brofiad, o nodi bod angen cymorth i gyflawni eu nodau.  Dylai defnyddwyr gwasanaethau sy'n cymryd rhan adlewyrchu nodweddion gwarchodedig defnyddwyr gwasanaeth y sefydliad cymorth. 
Fel cymorth cofio, dylai Timau Cefnogi Pobl gynnwys y meysydd canlynol:-
· I ba raddau mae gwasanaethau'n cyrraedd disgwyliadau; 
· Pa ganlyniadau sydd bwysicaf i ddefnyddwyr gwasanaethau; 
· Sut mae safbwyntiau defnyddwyr gwasanaeth yn cael eu bwydo i lunio gwasanaethau yn y dyfodol;  
· Y rhwystrau rhag cyflawni nodau/canlyniadau; 
· Effaith gwasanaethau ar unigolion; 
· Hyblygrwydd y gefnogaeth; 
· A yw defnyddwyr y gwasanaeth yn gallu byw'n fwy annibynnol o ganlyniad i dderbyn cefnogaeth; 
· P'un a yw ansawdd eu bywyd wedi gwella ac ym mha ffyrdd; 
· Beth sy'n gweithio, a beth sydd ddim; 
· Yn dibynnu ar anghenion unigol, pa gymorth sydd wedi'i ddarparu i gael mynediad i lety arall neu gadw eu llety presennol. 
Methodoleg ceisio barn defnyddwyr gwasanaeth
Er y dylai ffocws y Gwerthusiad fod ar brofiad defnyddwyr gwasanaeth, efallai y bydd yn briodol ehangu'r adborth hwn trwy gynnwys pobl nad ydynt efallai wedi llwyddo i fanteisio ar y prosiect. Bydd rhoi ystyriaeth bellach i sicrhau bod barn defnyddwyr y gwasanaeth yn cael eu hystyried yn llawn fel rhan o'r Gwerthusiad yn cynnwys gofyn am farn:
· Defnyddwyr presennol a chyn-ddefnyddwyr; 
· Derbynwyr cymorth byrdymor a hirdymor;
· Y rheiny sydd â lefel isel o anghenion a rhai ag anghenion mwy cymhleth;
· Defnyddwyr gwasanaeth na lwyddwyd i gyflawni eu canlyniadau cymorth yn ogystal â'r rhai lle llwyddwyd i wneud hynny.
Yn ogystal bydd angen ystyried lefelau'r llythrennedd, lefelau hyder unigolion ac argaeledd defnyddwyr gwasanaeth yn ogystal â chanlyniad asesiadau risg.       
Dylid dewis cyfranogwyr ar sail wirfoddol a dylid cyfathrebu ffiniau clir drwy Timau Cefnogi Pobl i ddefnyddwyr gwasanaeth/cyn-ddefnyddwyr gwasanaeth ynghylch:
· Cyfrinachedd; 
· Defnyddio gwybodaeth/dilysu;
· Gweithdrefnau Amddiffyn Plant ac Amddiffyn Oedolion Agored i Niwed
Cymesuredd - dylid cymryd agwedd gymesur i bennu nifer y defnyddwyr gwasanaeth y gofynnir iddynt gymryd rhan. Bydd defnyddwyr gwasanaeth yn cael eu dewis gan y Tîm Cefnogi Pobl, a fydd yn cael ei lywio gan wybodaeth y Fframwaith Canlyniadau wedi ei seilio ar yr ystod o ganlyniadau a gyflawnir. 
Gellir gofyn am wybodaeth gefndirol ar ffurf lluniau pen/cynlluniau cymorth ymlaen llaw gyda chytundeb defnyddiwr y gwasanaeth.    
Er y bydd trafodaethau'n cael eu cynnal mor anffurfiol a hyblyg â phosibl, bydd yn bwysig ystyried y canlyniadau i unigolion ym mhob un o'r pedwar maes Canlyniad Cenedlaethol Craidd (fel uchod).  
Yn ogystal ag ystyried sut mae defnyddwyr gwasanaethau'n teimlo eu bod wedi symud yn eu blaenau yn y pedwar maes Canlyniad Cenedlaethol Craidd, bydd yn bwysig gofyn i ddefnyddwyr gwasanaeth a yw’r gefnogaeth wedi effeithio arnynt yn gadarnhaol mewn ffyrdd eraill. Gall hyn gynnwys mwy o hyder a hunan-barch, gwell dealltwriaeth, ymwneud neu reolaeth dros eu problemau, gwell dealltwriaeth o'u hawliau tenantiaeth a'u cyfrifoldebau, mwy o sgiliau o ran gallu cael mynediad a/neu gadw eu cartref a hefyd a ydynt yn teimlo eu bod yn gallu rheoli’n annibynnol yn well pan fo’r gefnogaeth wedi dod i ben.  
Bydd yr un mor bwysig ystyried yr hyn y mae defnyddwyr gwasanaeth yn ei weld fel y rhwystrau i sicrhau canlyniadau positif ac a yw unrhyw ffactorau allanol - ee troseddau casineb, ymddygiad gwrthgymdeithasol neu ddiogelwch cymunedol - yn eu hatal rhag cyflawni gwelliannau. 
Gall ystyriaethau eraill gynnwys pa wahaniaethau yr oedd defnyddwyr gwasanaeth am eu gwneud yn eu bywydau ac a yw hynny wedi digwydd, eu disgwyliadau o ran cefnogaeth, beth oedd yn dda a beth y gellid ei wneud yn well.
Bydd gofyn i Dimau Cefnogi Pobl fod yn hyblyg wrth ymgynghori ac yn ofalgar ynghylch materion ac anghenion cymorth pobl agored i niwed a sut y gallai hyn effeithio ar eu gallu i gymryd rhan yn y broses ymgynghori, gan ddefnyddio eiriolwyr lle bo hynny'n briodol. Bydd angen i dimau fod yn ymatebol a gweithio gyda'r Darparwr i gynllunio'r ffordd orau o fynd at yr agwedd hon ar y broses Werthuso.  Dylid ystyried hyn o fewn y cyfarfod Cyn Gwerthuso fel rhan o'r ymarfer cwmpasu.     
I'r rhai sy'n defnyddio'r gwasanaeth nad ydynt yn gallu cymryd rhan mewn ymgynghoriad wyneb yn wyneb, dylid ymgynghori ar gyfleoedd amgen megis defnyddio holiaduron sy'n canolbwyntio ar ganlyniadau a chymryd i ystyriaeth hygyrchedd gwybodaeth, ystyriaeth i ddefnyddio deunydd darllen hawdd, braille, trefniadau sain ac ati. 
Persbectif Staff
Mae'n hanfodol fod staff yn chwarae rhan lawn yn y broses i gefnogi defnyddwyr gwasanaeth os mai dyma mae defnyddiwr y gwasanaeth ei eisiau a sicrhau y gofynnir am adborth staff. Efallai y bydd staff yn gallu ategu a dilysu gwybodaeth a gasglwyd wrth ymgynghori â defnyddwyr gwasanaeth.  Gall safbwynt y staff hefyd nodi bylchau yn y ddarpariaeth a'r rhwystrau i ganlyniadau cadarnhaol ar gyfer defnyddwyr gwasanaeth.
Fel rhan o'r broses ymgynghori gyda defnyddwyr gwasanaeth, efallai y bydd angen i'r staff:
· Gefnogi cyfranogwyr posibl i wneud eu hunain yn hysbys;
· Gweithredu fel pwynt cyswllt rhwng y defnyddiwr gwasanaeth a'r swyddog adolygu/monitro; 
· Rhoi amlinelliad o'r broses i ddefnyddwyr gwasanaeth ac ateb unrhyw gwestiynau;
· Mewn cytundeb â defnyddwyr gwasanaeth, darparu lluniau pen/copïau o gynlluniau cymorth cyn ymgynghori;
· Darparu gwybodaeth ynghylch risg:
Crynodeb
I grynhoi, dylai ymgynghori â defnyddwyr gwasanaeth fod yn aml-haenog, gan gynnig ystod o gyfleoedd a dulliau i bobl sy'n defnyddio gwasanaethau gael mewnbwn i'r Gwerthuso Strategol ar wasanaethau. 
H
Perthnasedd strategol 
Yn ogystal ag asesiad o ansawdd, mae'n hanfodol bod gwasanaethau'n parhau i ddiwallu anghenion strategol y boblogaeth leol a rhanbarthol ac, o'r herwydd, dylai'r broses Werthuso Strategol ofyn am gadarnhad o hyn. Nid yw hon yn broses syml ac ni fydd un llwybr gwybodaeth yn ddigonol i roi'r eglurder hwn.  
Ar lefel strategol, dylai Timau Cefnogi Pobl fod yn defnyddio amrywiaeth o wybodaeth ffynhonnell a fydd yn rhoi syniad o’r galw presennol ac yn y dyfodol. Er enghraifft:
· Angen mapio gwybodaeth; 
· Mecanweithiau ymgynghori â defnyddwyr gwasanaeth ffurfiol;  
· Setiau data cenedlaethol, ee Cyfrifiad, Daffodil;
· Dadansoddiad ar dueddiadau a phatrymau; 
· Dadansoddiad o’r Fframwaith Canlyniadau;
· Gwybodaeth gan Ddarparwyr, gweithwyr proffesiynol a rhanddeiliaid eraill;   
· Gwybodaeth anecdotaidd o amrywiaeth o ffynonellau. 
Rôl y Tîm Cefnogi Pobl yw cydlynu hyn yn ddadansoddiad ystyrlon o ddata, a fydd yn llywio'r Cynlluniau Comisiynu lleol a rhanbarthol. 
Dylai'r broses Werthuso ganolbwyntio ar berthnasedd strategol y prosiect wrth gyflawni'r amcanion a nodir yn y Cynllun Comisiynu.  Er mwyn gwneud hyn, byddai'n berthnasol ystyried gwybodaeth benodol am berfformiad.  Er enghraifft:
· Data llyfr gwaith (yn cynnwys data perfformiad ar ddefnydd ac ati);  
· Gwybodaeth Fframwaith Canlyniadau sy’n benodol i’r prosiect  (gwybodaeth feintiol);
· Gwybodaeth Fframwaith Canlyniadau sy’n benodol i’r prosiect  (gwybodaeth ansoddol);
· Astudiaethau achos; 
· Sylwadau/cwynion/pryderon. 
Gellir gofyn am ystod o wybodaeth arall a dylid cytuno ar hyn yn y cyfarfod Cyn Gwerthuso gyda'r Darparwr. 
I
Monitro, cefnogaeth ac achredu parhaus 
Mae'r Canllaw Gwerthuso Strategol yn nodi'r broses sydd i'w dilyn at ddiben gwerthuso cydymffurfiaeth contract, ansawdd gwasanaeth ac effeithiolrwydd o ran costau. Er mwyn sicrhau ansawdd cyson a gwelliant parhaus, bydd yn briodol cynnal cyswllt a monitro dros dro (ar ffurf cyswllt contract ac ymweliad ar y safle) rhwng Timau Cefnogi Pobl a Darparwyr ar ystod o ffactorau, er enghraifft:-
· Monitro a thystio i gynnydd y Cynllun Gweithredu Gwerthuso; 
· Darparu cymorth a datblygiad i’r prosiect;
· Cynllunio a chynhyrchu gwasanaethau ar y cyd; 
· Ymwybyddiaeth o bryderon sy'n dod i'r amlwg, risgiau a datblygu atebion a rennir; 
· Derbyn diweddariadau ar gynnydd/statws unrhyw faterion sydd heb eu datrys neu faterion ad hoc;
· Nodi a rhannu arfer gorau;   
· Ymateb i faterion cydymffurfio contractau;  
· Ystyried sylwadau/cwynion/pryderon. 
Nid yw'r rhestr uchod yn gynhwysfawr ond mae'n nodi'r mathau o gyswllt a fyddai'n hanfodol i weithio mewn partneriaeth yn gadarnhaol, darparu gwasanaethau tryloyw a chomisiynu ar sail gwybodaeth. Bydd amlder y cyswllt yn cael ei gytuno rhwng y partïon ond dylai fod yn hyblyg a’i arwain gan anghenion. Gall amlder y cyfarfodydd gynyddu neu leihau yn ôl yr Adroddiad Gwerthuso, neu pan fydd risg yn cael ei nodi.   
Bydd monitro (Cam 3) a Gwerthuso Strategol (Cam 4) yn bwydo'r broses achredu (Cam 1). Os oes gan awdurdod lleol bryderon am ddarparwr gwasanaeth a/neu os yw'r darparwr gwasanaeth yn destun ymchwiliad, dylai'r awdurdod lleol ddweud wrth yr awdurdod lleol sy'n achredu ac wrth Lywodraeth Cymru. Pan fo pryder yn codi, dylai'r awdurdod lleol sy'n achredu ddechrau ar adolygiad cynnar o achrediad y darparwr gwasanaeth. 
Rhestr o Atodiadau
Mae'r gwaith papur i gynnal y Gwerthusiad yn cynnwys y dogfennau canlynol. 
Noder mai yr unig ddogfen orfodol yn y pecyn yw'r Ffurflen Hunanasesu Darparwr. Gellir defnyddio pob dogfennaeth arall yn hyblyg fel y bo'n briodol/angenrheidiol.  
Atodiad 1 - Ffurflen Cyfarfod cychwynnol gyda'r Darparwr 
Ar ôl ei gwblhau, bydd hyn yn nodi pa wybodaeth a thystiolaeth sydd ei hangen gan y Darparwr ac yn cynnig cynllun cychwynnol ar sut y caiff y Gwerthusiad ei gynnal. Bydd hyn hefyd yn cynnwys trafodaeth ynghylch pa brosesau ymgynghori fydd yn cael eu cynnal gyda defnyddwyr gwasanaethau, staff a rhanddeiliaid.  Bydd angen adnabod Swyddog Arweiniol o sefydliad y Darparwr ar gyfer materion sy'n ymwneud â chydlynu'r adolygiad ar y safle a’r ymgynghoriad.
Atodiad 2 - Ffurflen Hunanasesu Darparwr (FfHAD) (GORFODOL) 
I’w gwblhau gan y Darparwr. Gellir  llenwi a dychwelyd y ffurflenni yn electronig. Pwrpas y ddogfen hon yw casglu gwybodaeth gan y Darparwr ar y gwasanaeth a ddarperir, hyfywedd ariannol a chanlyniadau a gyflawnwyd.  Gellir dychwelyd unrhyw dystiolaeth/gwybodaeth ychwanegol gyda'r FfHAD. Bydd y wybodaeth yn cael ei defnyddio i wneud cynllun ar gyfer y cam ar y safle yn y gwerthusiad.     
Atodiad 3 - Taflen Crynodeb Ansoddol o’r Canlyniadau
Cyfle i Ddarparwyr roi esboniad a chyd-destun pellach i ddadansoddi'r data a ddarperir ar eu Taenlen Ganlyniadau.  
Atodiad 4 - Holiadur Defnyddwyr Gwasanaeth  
Templed holiadur a llythyr cysylltiedig a anfonir gyda'r Pecyn Hysbysu i'w ddosbarthu i ddefnyddwyr gwasanaeth sy'n derbyn gwasanaeth. Mae'n bosibl y bydd angen ystyried dull cyfrannol ar gyfer cynlluniau sydd â nifer fawr o ddefnyddwyr gwasanaeth.  Darperir amlenni unigol hefyd er mwyn sicrhau preifatrwydd  
Atodiad 5 – Holiadur Staff
Templed holiadur a gwybodaeth ategol a anfonir gyda’r Pecyn Hysbysu i'w ddosbarthu i Staff o fewn pob Cynllun. Darperir amlenni unigol hefyd er mwyn sicrhau preifatrwydd. 
Atodiad 6 - Llythyr Rhanddeiliaid  
Llythyr gwahodd sy'n hysbysu Rhanddeiliaid y byddai'r Tîm Cefnogi Pobl yn hoffi gofyn am eu barn ar wasanaeth a nodwyd.
Atodiad 7 - Templed Cyfweliad Ffôn Rhanddeiliaid 
Ysgogiadau ar gyfer gwybodaeth a gesglir drwy drafodaeth dros y ffôn/wyneb yn wyneb â rhanddeiliaid. Defnydd dewisol.     
Atodiad 8 - Templed Adroddiad Gwerthuso 
Templed adroddiad i gofnodi canfyddiadau'r Broses Werthuso. Rhennir y templed i’r 10 maes a nodwyd yn adran E y canllaw hwn.  Nod yr adroddiad yw asesu ansawdd y gwasanaeth, sut mae'r gwasanaeth yn cyflawni blaenoriaethau strategol yr awdurdod lleol, sut mae'r gwasanaeth yn sicrhau canlyniadau i ddefnyddwyr y gwasanaeth, amlygu arferion da a nodi argymhellion er mwyn gwella.   
Cam 3 – Monitro Gwasanaethau  


Diweddariadau parhaus/cyfnodol a gwybodaeth fonitro i ddangos ac asesu'r ddarpariaeth yn erbyn y contract a gytunwyd a nodau’r gwasanaeth, mae hyn yn cynnwys dadansoddi canlyniadau





Cam 1 – Achrediad (Atodiad i’w gadarnhau)


Asesu a yw sefydliadau sy'n gwneud cais i gontractio am wasanaethau a ariennir gan Grant Rhaglen Cefnogi Pobl yn addas at y diben





Cam 2 – Contractio 


Dyfarnu contract yn dilyn proses dendro lwyddiannus i osod telerau ac amodau a phrosesau ariannol, monitro a gwerthuso strategol





Cam 4 – Gwerthuso Strategol 


Gwerthusiad cynhwysfawr (o leiaf bob tair blynedd) sy'n cynnwys adolygiad, archwiliad a llunio adroddiad gwerthuso er mwyn asesu cydymffurfiaeth contract ynghyd â ffit strategol y gwasanaeth

